
J.Nr.: 3360-0004/2011/ 2
(at tilskila í svari)

Viðgjørt: BB 

Løgtingsmál nr. xx/2010: Uppskot til løgtingslóg um broyting í løgtingslóg um tinglýsingargjøld

Uppskot 

til

løgtingslóg um broyting í løgtingslóg um tinglýsingargjøld

§ 1

Í løgtingslóg nr. 76 frá 17. mai 1994 um tinglýsingargjøld v.m., sum broytt við løgtingslóg nr. 63 frá 10. juni 2008, verða gjørdar hesar broytingar:

1) Í § 6 verður “50 kr. broytt til: “175 kr.”

2) Aftaná § 6 verður sett: 

“§ 6a. Fyri elektroniskan fyrispurning í tinglýsingarskránni, ið verður settur uttanífrá umvegis internetið, verður goldið 30 kr fyri hvørt uppslag. Fyri fullfíggjaða útskrift av skjølum viðvíkjandi fastari ogn er gjaldið 120 kr. fyri hvørja ogn.
Stk. 2.Fyri atgongd uttanífrá umvegis internetið (ekstern atgongd) til tinglýsingarskránna verður goldið stovningargjald uppá 2054 kr. Harumframt verður goldið mánaðarligt haldaragjald uppá 141 kr. 
Stk. 3. Onki gjald verður goldið fyri fyrispurningar í tinglýsingarskránni, ið verða settir á terminalum hjá tinglýsingini.

Stk. 4. Gjaldið fellur til gjaldingar tann 1. í hvørjum mánaða aftaná, at fyrispurningurin er settur.

Stk. 5. Gjald, ið ikki er goldið rættstundis sambært stk. 3, kann verða innheintað við panting”

3) § 7 verður orðað soleiðis:

“§ 7. Gjøldini falla til tann myndugleika, ið umsitur tinglýsingina.”
§ 2

Henda løgtingslóg kemur í gildi dagin eftir, at hon er kunngjørd.
Stk. 2. Verandi brúkarir gjalda fyri elektroniskar fyrispurningar frá tí degi, at lógin kemur í gildi.

Kap. 1. Almennar viðmerkingar

1.Orsøk til lógaruppskotið

Tinglýsingin er ein partur av Umhvørvisstovuni. Í eini 2 ár hevur Umhvørvisstovan arbeitt við at menna eina skipan, sum gevur borgarum møguleika umvegis internetið at seta elektroniskar fyrispurningar til tinglýsingarskránna. Skipanin verður umsitin av Umhvørvisstovuni, og atgongd til skipanina fæst við at senda fyrispurning til tinglýsingarskrivstovuna, ið so upprættar ein brúkara.

At hava eini slíka skipan í rakstri og áhaldandi at skula menna hana kostar pening. Hildið verður eisini, at tað er rímilig, at tey, ið ynskja at fáa upplýsingar elektroniskt rinda fyri hetta eins og tey gera, sum venda sær beinleiðis til Tinglýsingina og fáa pappírsavrit. Slíkar gjaldsskipanir eru at finna í flestu norðanlondum.
2. Endamálið við lógaruppskotinum
Í galdandi lóg er ásett, at: “Fyri váttanir, avskriftir, útskriftir, fotoavrit ella líknandi, ið tinglýsingarskrivstovan ger, verða goldnar 50 kr.” Av tí at lógin er frá 1994, er fyrivarni ikki tikið fyri møguleikanum at fáa somu upplýsingar elektroniskt.

Endamálið við uppskotinum er at geva greiða heimild fyri at krevja gjald fyri elektroniskar fyrispurningar í tinglýsingarskránni.

Fyri at skipanin skal kunnu virka og hvíla í sær sjálvum er neyðugt, at rakstrargjøld fella til tann myndugleika, ið umsitur tinglýsingina. 

3. Galdandi lóggáva
Innan tinglýsing er talan um tvey ymisk gjøld, sum eru ásett í tveimum ymiskum lógum:  

1) Tinglýsingargjald sambært løgtingslóg nr. 76 frá 17. mai 1994 um tinglýsingargjald v.m., sum er eitt rakstrargjald, og so 2) tinglýsingaravgjald uppá 0,5% sambært løgtingslóg nr. 8 frá 28. februar 2006 um tinglýsingaravgjald. Í dag fara bæði sløgini av gjøldum í landskassan. 

Ad 1. Fyri tinglýsing skal gjaldast eitt fast gjald á 1000 kr. fyri alt, ið kemur inn til tinglýsingar. Tó verður ikki goldið fyri avlýsing, avtøka av rættarviðmerking, freistarleingjan ella endalig innføring í dagbókina av einum skali, ið er tinglýst við freist, striking av rættindum, sum ikki hava fingið fulnað við tvingsilssølu, adressubroyting, myndugleikatøka og løgverjumál, fráboðan nevnd í § 13 í løgtingslóg um tinglýsing, áheitan um búskilnað, sjálvræðisfrátøka í samband við deyðs-, felagsbúgv og konkurs.

Fyri váttanir, avskriftir, útskriftir, fotoavrit o.a., ið tinglýsingarskrivstovan ger verður goldið 50 kr.

Tinglýsingargjaldið gav landskassanum í 2009 uml. 5 mió. kr. Inntil 2008 fekk tinglýsingin hetta gjaldið, men hetta var broytt í 2008. Tinglýsingargjaldið er at meta sum eitt rakstrargjald, ið skal fíggja raksturin og menningina av tinglýsingarskipanini. Tí verður mett, at  hetta gjaldið  eigur at fella aftur til myndugleikan, sum umsitur tinglýsingarskipanina og ikki beinleiðis í landskassan. 
Ad 2. Tinglýsingaravgjaldið er eitt fast avgjald uppá 0,5% av virðinum. Við broyting av veðbrævi er tað 0,5% av veðtryggjaðu upphæddini, og við hækking av veðbrævi er tað 0,5% av hækkingini.
Tað er hetta gjaldið, ið gevur landskassanum størru inntøkuna. Í 2009 var hetta ein upphædd uppá uml 14 mió. kr. Ongin broyting verður gjørd viðvíkjandi tinglýsingaravgjaldinum.

4. Stuttur samandráttur av nýskipanini
Føroyar hava eina elektroniska skipan, ið gevur brúkarum atgongd til at síggja veð, byrðar o.a., ið er tinglýst á eini ogn. Higartil hevur gjald ikki verið tikið fyri hetta. Skipanin verður umsitin av Umhvørvisstovuni og atgongd til skipanina fæst við at senda fyrispurning til tinglýsingarskrivstovuna, ið so upprættar ein brúkara.

Tinglýsingin hevur tørv á at kunna taka eitt nýtslugjald fyri uppsløg í elektronisku tinglýsingarskránni fyri at kunna tryggja tann rakstrarkostnað sum elektroniska skráin inniber. Skotið verður upp at hetta gjaldið verður ásett eftir somu skipan sum í Danmark, soleiðis at miðast kann eftir í Føroyum at skapa samsvarandi web-tænastur sum í Danmark. 

Skotið er upp, at hesi gjøld fyri web-tænastur úr elektronisku tingbókini verða ásett:

Stovningargjald 2054 kr. Mánaðarligt haldaragjald 141 kr. Uppslag 30 kr. pr. uppslag (mongdaravsláttur á 15 kr. verður givin.), og samlað uppslag yvir fasta ogn 120 kr.

Fyri ljósrit úr tingbókini fer at verða goldið 175 kr. pr. stk., sum fevnir um váttan, avrit, úrskrift og ljósrit og líknandi. Nú er hetta 50 kr., men hetta gjaldið hevur ikki verið broytt, síðani tað varð ásett í 1994.
Til tess at fíggjarligar umstøður kunnu verða til at hava eina støðuga tinglýsingartænastu, sum kann lagast til tað aktuella avgreiðslutrýstið, er neyðugt, at tann upprunaliga § 7 í løgtingslóg nr. 76 frá 17. mai 1994 um tinglýsingargjøld v.m., sum varð broytt við løgtingslóg nr. 63 frá 10. juni 2008, verður sett innaftur í lógina. 
Her skal havast í huga, at sambært § 16, stk. 4 í tinglýsingarlógini skal tinglýsingin ansa eftir, at kanningin av skjalinum og tess endaliga ella fyribils innførsla ella burturvísing skal fara fram  skjótast gjørligt og seinast 10 dagar eftir tess tilmelding til dagbókina.  

Um avgreiðslugjaldið fyri tinglýsing uppá kr. 1000 aftur fellur til tinglýsingina, kann virksemið hjá tinglýsingini betri rættast til tann tørv, sum er fyri at tinglýsingina skal kunna halda ásetta minsta dagatalið fyri avgreiðslu av innkomnum skjølum v.m.
4.1. Samanbering við tinglýsingargjøld í Norðanlondum, tó undantikið Finnland
Umhvørvisstovan hevur latið gera eina samanberandi kanning av tinglýsingargjøldum í Norðurlondum, tó undantikið Finnland. Kanningin vísir, at Føroyar hevur tørv á menning av teirri núverandi tinglýsingarskipanini fyri at kunna vera við í talgilding av tænastum, ið eru atkomiligar á alnótini.

Norðurlond hava tilpassað seg tíðirnar á tann hátt, at øll, uttan Ísland, hava eina skipan, ið gevur atgongd til teir upplýsingar, ið tinglýsingarskrivstovan hevur. Gjøldini eru ymisk alt eftir, hvørjum landi hugt verður at. Felags fyri londini er tó, at tað ikki er ókeypis at fáa atgongd til hesar upplýsingar.

Hóast Føroyar eru frammanfyri Ísland viðvíkjandi teirri elektronisku skipanini, so er tó nógv, ið enn skal gerast, áðrenn tað er møguligt hjá Føroyum at sammeta seg við hini Norðurlondini.

Tað er møguligt at heinta upplýsingar frá føroysku tinglýsingarskipanini, men samanborið við eitt nú Danmark, er danska skipanin frammanfyri. Hetta sæst við, at tað er møguligt at senda inn skjøl, ið skulu skrásetast, sí niðanfyri partin um Danmark. Mett verður, at hetta er møguligt, tí gjøldini, ið koma inn fyri nýtslu av skipanini, fara til at menna og viðlíkahalda sjálva skipanina.

Danmark. Tann danska og tann føroyska lógin um tinglýsing eru rættuliga líkar. Hetta er ein stórur fyrimunur fyri Føroyar, tí hetta gevur ein møguleika fyri at samanbera og harvið lættari at taka avgerðir um eitthvørt ivamál.

Danir hava eina tinglýsingarskipan, ið er talgild. Hendan skipan gevur borgaranum møguleika til, at síggja ognarheimildir, veðrættir, byrðar o.s.fr., samstundis við at tey kunnu senda inn skjøl, ið skulu skrásetast á egnu ogn.

Tað er tó ikki ókeypis, at fáa hesar upplýsingar. Danir hava eina skipan, ið eitur IOS (den offentlige informationsserver), har brúkari verður stovnaður og kann gjalda um netbankan við nýtslu av Dankorti ella VISA-Dankorti.  Eisini er møguleiki fyri at fáa eina gjaldskipan, har mánaðarliga verður send ein samlað rokning. Eftir at gjaldingin er farin fram, fær brúkarin atgongd til teir fyrispurdu upplýsingarnar.

Heimildin at taka gjøld fyri hesa tænastu er at finna í Retsafgiftsloven.

Umframt hesi gjøld, er eitt stovningargjald, eitt fast mánaðarligt haldaragjald og eitt transaktiónsgjald. Stovningargjaldið er 2054 kr., mánaðarliga haldaragjaldið er 141 kr., og transaktiónsgjaldið er 0,48 kr. pr. fyrispurning.

Úr digitalu tingbókini eru gjøldini:

Fyri ljósrit úr tingbókini verður goldið 175 kr. pr. stk. Hetta fevnir um váttan, avrit, úrskrift og ljósrit og líknandi

Goldið verðut 30 kr. pr. uppslag (mongdaravsláttur á 15 kr. verður givin.)

Fyri samlað uppslag yvir fasta ogn verður goldið 120 kr.

Tað er ókeypis at fáa upplýsingar, um brúkaraskíggin hjá Tinglysningsretten ella býarrættinum verður nýttur, og um talan er um uppslag um egna ogn.
Svøríki. Eins og í Danmark er tinglýsingarskipanin eisini talgild í Svøríki, og gevur á hendan hátt somu møguleikar til svenska borgaran, eins og í Danmark.

Upplýsingar um fastar ognir í Svøríki eru at fáa hjá Lantmäteriet. Skipanin í Svøríki eitur FastighetSök, og er umsitin av Metria, ið er eitt dótturfelag til Lantmäteriet. 

Gjalding fer fram á tann hátt, at mánaðarlig gjøld verða goldin frammanundan, meðan transaktiónsgjøld verða goldin afturút mánaðarliga. Er rokning send, skal hendan vera goldin innan 30 dagar. 
Gjøldini eru tó eitt sindur øðrvísi á tann hátt, at gjøldini eru meira útgreinað í mun til Danmark, har gjøldini eru meira víðfevnd.

Heimildin til at taka hesi gjøld er at finna í Lag (2000:224) om fastighetsregister § 11, sum ásetir at : “Användningen av fastighetsregistret får vara avgiftsbelagd. Regeringen eller den myndighet regeringen bestämmer får meddela föreskrifter om avgifter.”

Sviar hava ikki eina fasta upphædd fyri tinglýsing eins og danir. Tað eru allar ymiskar upphæddir alt eftir, hvat skal tinglýsast.

Orsøkin til hetta er, at skeyti, veðbrøv o.s.fr. ikki eru tengd at eigaranum av ognini, men at sjálvari ognini. 

Tað er tó ein fastur skattur, ið verður lagdur afturat tinglýsing av festigjaldi og veðbrøvum. Hesin skattur verður uppgjørdur eftir keyps- ella metingarvirðinum av tí, ið verður tinglýst, alt eftir hvat virði er hægst.

Áhugavert er tó at nevna, at munur verður gjørdur á, um tað er ein privatpersónur ella ein juridiskur persónur, ið biður um tinglýsing.

Er talan um ein privatpersón, er gjaldið 1,5%, meðan tað fyri juridiskar persónar eru 3%.

Fyri úrskrift úr tingbókini er ljósrit undir 10 síður ókeypis. Fyri ljósrit yvir 10 síður verður goldið 38 DKK. og fyri hvørja síða yvir 10: 1,50 DKK.
Fyri váttan av ljósriti av einum originalium skjali verður goldið 38 DKK.

Norra. Norra hevur eins og Danmark og Svøríki eina talgilda skipan, ið gevur somu møguleikar viðv. tinglýsing og yvirliti sum í grannalondunum.

Upplýsingarnar eru at fáa hjá Statens Kartverk, men tinglýsingarskipanin verður umsitin av Norsk Ejendomsinformation A/S.

Ymiskir mátar eru fyri gjalding eins og í Danmark og Svøríki.

Bíleggur tú talgildar útskriftir úr tingbókini so er møguligt at gjalda á alnótini við banka- ella  kredittkorti.  Um bílagt verður manuelt, verður fakturi sendur seinni.

Møguleiki er eisini fyri at gerast haldari, soleiðis at eitt fast haldaragjald verður goldið hvønn mánað, líka mikið hvørja ella hvussu nógvar útskriftir, tær nýtist.

Skalt tú tinglýsa, skalt tú senda hetta inn til tinglýsingina og ein fakturi verður eisini sendur. Allir fakturar skulu verða goldnir innan 2 vikur.

Í Norra er eitt ein føst upphædd áljóðandi 860 NOK – hetta er uml. 808 DKK.

Afturat hesum eru 3 gjøld áljóðandi 1,8, 2,25 og 0,25, ið skulu faldast við føstu upphæddini, ið er 808 DKK, alt eftir hvat tað er, ið skal tinglýsast.

Heimildin til hesi gjøld er at finna í Lov om rettsgebyr, kap. 6.

Fyri prent úr tingbókini verður goldið:

Úr talgildu skipanini 75 kr. Fyri vanliga útskrift 158 kr. Úr gamlari tingbók 158 kr. Úr søguligu tingbókini 37 kr., og fyri ljósrit av tinglýstum skjali 158 kr. 

Ísland. Ísland skilir seg burtur frá hinum londunum á tann hátt, at har er eingin talgild skipan, ið gevur íslandskum borgarum somu møguleikar, sum hinir norðurlendsku borgararnir hava.

Tað er gjørd ein elektronisk skipan, men sum borgarin ikki hevur atgongd til.

Í Íslandi tekur tað vanliga 2 dagar at fáa skjøl tinglýst.

Um einum nýtist eina tinglýsingarváttan yvir fasta ogn, verður hendan vanliga avgreidd, meðan ein stendur og bíðar.

Heimild til at taka gjøld er at finna í 1. mgr. 17. gr. Laga um aukatekjur ríkissjóðs nr. 88/1991

Gjøldini eru í DKK. Gjøldini í Íslandi eru sera lág, hetta er orsaka av falli av virðinum á ISK, orsaka av fíggjarkreppuni.

Fyri avrit úr elektroniskari tingbók verður goldið 12 kr. fyri í mesta lagi 10 síður. Og 6 kr. fyri hvørja síðu eftir tær 10. Fyri váttan av rættarligum atliti 78 kr. Fyri váttan yvir fasta ogn 71 kr. Fyri ljóðupptøka 60 min. 29 kr. Fyri ljóðupptøka 90 min. 33 kr., og fyri sjónband 78 kr.
4.2. Gjøld hjá føroysku peningastovnunum

Peningastovnarnir taka gjøld frá sínum kundum fyri avgreiðslu av tinglýsing, og tað sæst, at peningastovnar hava stóran vinning av hesum gjøldum, og sum Umhvørvisstovan og harvið tinglýsingin ikki fáa lut í.

Føroya Banka krevur hesi gjøld:

Tinglýsing av trygdarskjølum og skeytum:

· Tinglýsingargjald 2000 kr.

· Tinglýsingaravgjald  0,5% av upphæddini + 1000 kr.

Hækking av trygd – allonge/átekning (hækking av trygdarskjølum):

· Tinglýsingargjald 2000 kr.

· Tinglýsingaravgjald  0,5% av hækkingini + 1000 kr.

Onnur tinglýsingargjøld:

· Víkingar 2000 kr. 

· Onnur átekning av trygd 2000 kr.

Í Eik síggja gjøldini soleiðis út:

· Veðhavaralýsingar til bilar og húsaognir 650 kr.

· Tinglýsingargjald 1500 kr.

· Tinglýsingaravgjald 0,5% av upphæddini

· Víkingargjald 1500 kr.

· Avgreiðslugjald 1-2 mðr.: 500-750 kr. og fyri 3 mðr.: 750-1500 kr.

Við hesum kann staðfestast, at  peningastovnarnir nú fáa tey gjøld, ið tinglýsingin skuldi havt, um samanborið verður við hini Norðurlondini.
4.3. Niðurstøða

Mett verður, at § 7 í løgtingslóg nr. 76 frá 17. mai 1994 um tinglýsingargjøld v.m., sum broytt við løgtingslóg nr. 63 frá 10. juni 2008, eigur at verða sett inn aftur.

Í § 7 verður heimilað gjøld til umsitaran, sum í Føroyum er Umhvørvisstovan, ið koma inn fyri tænastur tinglýsingin veitir. Í Norðurlondum eru talgildar tinglýsingarskipanir, ið verða hildnar viðlíka og mentar av fyritøkum, ið umsita tinglýsingarskipanirnar. Hetta  verður gjørt við gjøldum, sum brúkarin letur fyri upplýsingar úr tinglýsingarskipanunum.

Staðfestast kann at Føroyar er einasta landið, ið ikki tekur gjald fyri nýtslu av teirri elektronisku skipanini. Av hesi orsøk er ikki sami møguleiki fyri at menna og viðlíkahalda føroysku tinglýsingarskipanina.

Týdningurin av at hava eitt fast mánaðarligt haldaragjald og eitt stovningargjald er tí sera stórur. Hetta gevur møguleika fyri eini støðugari menning, viðlíkahaldi og rakstri av bæði tinglýsingini og tinglýsingarskipanini.

Verður hugt at teimum stóru peningastovnunum í Føroyum sæst, at hesir leggja gjøld á somu tænastur, ið tinglýsingin ger, og tí kann staðfestast at hetta eru gjøld, ið tinglýsingin skuldi havt, um samanborið verður við Norðurlondini.

5. Hvør hevur ummælt uppskotið og innkomnar hoyrings viðmerkingar
Umhvørvisstovan/tinglýsingin, Felagið Peningastovnar, Føroya Advokatfelag, Inni, Skyn, SLP Finans, Vinnuhúsið, Føroya Kommunufelag og Kommunusamskipan Føroya 
Kap. 2. Avleiðingarnar av uppskotinum.
1. Fíggjarligu avleiðingarnar fyri land og kommunu
Onki verður goldið til tinglýsingina/Umhvørvisstovuna fyri web-tænastur, sum er. Hesin møguleikin kemur væntandi at geva Umhvørvisstovuni, sum varar av tinglýsingini, eina árliga inntøku uppá umleið 800.000 kr.

Tinglýsingargjaldið kemur væntandi at geva Umhvørvisstovuni eina árliga inntøku á 5 mió. kr.  

Ongar fíggjarligar avleiðingar eru fyri kommunurnar.

2. Mettar umsitingarligar avleiðingarnar fyri land og kommunu.
Ongar serligar umsitingarligar avleiðingar kunnu væntast, hvørki fyri land ella kommunur. 
Elektroniska skipanin hjá tinglýsingini er ment og hevur verið roynd í nøkur ár. Sambært lógaruppskotinum verður heimilað Umhvørvisstovuni at taka gjald fyri hesa tænastuna. 
Eitt sindur av umsiting afturat verandi virksemi hjá Umhvørvisstovuni/tinglýsingini verður við at skráseta brúkarar og at innheinta skyldug gjøld. 

Fyri Umhvørvisstovuna gevur uppskotið betri møguleika fyri eini støðugari menning, viðlíkahaldi og rakstri av bæði tinglýsingini og tinglýsingarskipanini.

3. Fíggjarligu avleiðingarnar fyri vinnuna
Væntandi hevur uppskotið ikki stórvegis avleiðingar fyri vinnuna, tó koma peningastovnarnir at missa inntøku av tinglýsingargjøldum.

4. Avleiðingar fyri umhvørvið
Uppskotið hevur ongar avleiðingar fyri umhvørvið

5. Serligar fíggjarligar, umsitingarligar ella umhvørvisligar avleiðingar fyri serstøk øki í landinum
Uppskotið hevur ikki serligar fíggjarligar, umsitingarligar ella umhvørvisligar avleiðingar fyri serstøk øki í landinum.

6. Sosialar avleiðingar fyri ávísar samfelagsbólkar ella felagsskapir

Uppskotið hevur ikki sosialar avleiðingar fyri ávísar samfelagsbólkar ella felagsskapir.

7. Hava millumtjóða sáttmálar við sær fíggjarligar, umsitingarligar ella umhvørvisligar avleiðingar fyri landsmyndugleikar, kommunumyndugleikar, ávís øki í landinum, ávísar samfalgsbólkar ella vinnunua.
Um uppskotið verður samtykt hevur ongin millumtjóða sáttmáli við sær fíggjarligar, umsitingarligar ella umhvørvisligar avleiðingar fyri landsmyndugleikar, kommunumyndugleikar, ávís øki í landinum, ávísar samfalgsbólkar ella vinnunua.

8. Áleggur uppskotið fólki skyldur t.d. upplýsingarskyldu, skrásetingarskyldu ella t.d. krøv um loyvi skal verða greitt frá umsitingarliga avleiðingunum av hesum.
Ongar slíkar skyldur verða álagdar fólki við hesum uppskotinum.

9. Verða heimildir lagdar til annan landsstýrismann, ella til kommunur útyvir kommunustýrislógina, skal greiðast frá teimum fyrilitum, ið grundgeva hetta.
Við hesum uppskotinum verða ongar heimildir lagdar til annan landsstýrismann, ella til kommunur útyvir kommunustýrislógina.

10. Fáa almennir myndugleikar atgongd til privata ogn skal grundgevast fyri hesum og greiðast frá vavinum av heimildini.
Ongar slíkar ásetingar eru í uppskotinum.

11. Skema
	
	Fyri landið /landsmyndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/felagsskapir
	Fyri vinnuna

	Fíggjarligar /búskaparligar avleiðingar
	Ja
	Nei
	Nei
	Nei
	Nei

	Umsitingarligar avleiðingar
	Ja
	Nei
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða reglur og avtalur
	Nei
	Nei
	Nei 
	Nei
	Nei

	Sosialar avleiðingar
	
	
	
	Ja
	


Kap. 3. Serligar viðmerkingar
Til § 1. 
Nr. 1. Fyri ljósrit úr tingbókini fer at verða goldið 175 kr. pr. stk., sum fevnir um váttan, avrit, úrskrift og ljósrit og líknandi. Nú er hetta 50 kr., og hetta gjaldið hevur ikki verið broytt síðani tað varð ásett í 1994. Galdið er tað sama, sum verður kravt í Danmark.

Nr. 2. Skotið verður upp, at gjaldið fyri hvønn fyrispurning verður sett til kr. 30. 
Við ein fyrispurning í elektronisku tingbókini og elektronisku dagbókini er at skilja ein fyrispurningur viðvíkjandi hvørjari einstakari ogn um ognarviðurskifti, byrðar, veðskyldur, dagbókaupplýsingar og aðrar upplýsingar um ognina. 
Fyri ein fullfíggjaður fyrispurning viðvíkjandi fastari ogn, ið krevur 5 uppsløg, er gjaldið sett til  kr. 120. 
Gjald sambært løgtingslógini um tinglýsingargjald verður sambært galdandi skipan goldið við avgreiðsluna. Ikki ber til at nýta somu mannagongd viðvíkjandi útskriftum, tá avgreiðslan verður framd elektroniskt.
Skotið verður upp, at ein uppgerð yvir nýtslu av skráum verður gjørd tann fyrsta í mánaðinum fyri undanfarna mánað.
Um so er at gjaldið ikki verður goldið rættstundis, hevur tinglýsingin heimild at innheinta gjaldið við panting 
Nr. 3. Fyri tinglýsing skal sum er gjaldast eitt fast gjald á 1000 kr. fyri alt, ið kemur inn til tinglýsingar.

Tinglýsingargjaldið gav landskassanum í 2009 uml. 5 mió. kr. Inntil 2008 fekk tinglýsingin hetta gjaldið, men hetta var broytt í 2008. Tinglýsingargjaldið er at meta sum eitt rakstrargjald, ið skal fíggja raksturin og menningina av tinglýsingarskipanini. Tí verður mett, at  hetta gjaldið  eigur at fella aftur til myndugleikan, sum umsitur tinglýsingarskipanina og ikki beinleiðis í landskassan. 

Hetta fer eisini at geva Umhvørvisstovuni betri møguleika fyri støðugt at laga virksemið hjá tinglýsingini til tann tørv, sum er, fyri at tinglýsingina skal kunna halda ásetta minsta dagatalið fyri avgreiðslu av innkomnum skjølum v.m.

Í hinum Norðurlondum er eisini vanligt at rakstrargjald fer til umsitingarmyndugleikan.
Til § 2.

Skipanin hevur verið roynd í meira enn 2 ár, og skal tí ikki nakað umskifti fara fram uttan, at nú skulu brúkarar gjalda fyri nýtsluna. Í dag eru á leið 130 tilmeldaðir brúkarir av web-tænastuni hjá tinglýsingini.

Hesir skulu einans gjalda fyri nýtslu sína frá tí degi, at lógin kemur í gildi .
Fíggjarmálaráðið, 24. januar 2011
Jóannes Eidesgaard

landsstýrismaður

/ Petur Alberg Lamhauge

